
 ഇന്നും കോവിലകത്തു കോവിദവര-

  ശ്രേണിക്കു മാണിക്ക്യമായ്

 മിന്നും സൽഗുണനാം ദ്വിജേന്ദ്രമണിതൻ-

  വിദ്വത്വവൃത്താദികൾ

 ഒന്നും ഞാൻ പറയാതെ തന്നെയറിയാ-

  മെല്ലാൎക്കു,മുല്ലാസമാ-

 ൎന്നെന്നും വാണരുളട്ടെ ഭൂപഗുരുവാ

  സ്ഥാനത്തു മാനത്തൊടും.        ൩൫




ശ്രദ്ധിച്ചു ശാസ്ത്രമളവറ്റു പഠിക്കകൊണ്ടും

ബുദ്ധിപ്രഭാവമതുകൊണ്ടുമഹോ! വിശേഷാൽ

വൎദ്ധിച്ച വൈദുഷിവശാൽ ബുധവൎയ്യഭാവം

സിദ്ധിച്ചു സൽപടുതയൊത്തു വിളങ്ങി ബാലൻ.        ൩൬




  ഹൂണഭാഷമുതലായതിലും ഗീ-

  ൎവ്വാണഭാഷയതിലെന്നതുപോലെ

  ചേണെഴുന്ന നൃപതീന്ദ്രകുമാരൻ

  ക്ഷീണമറ്റ പുരനൈപുണി നേടി.        ൩൭




 ഇതിപലപല ഭാഷാഭേദവൈദഗ്ദ്ധിയാൎന്നും

 ധൃതിയൊടഖിലശാസ്ത്രാംഭോധിപാരം കടന്നും

 ക്ഷിതിരമണകുമാരൻ ഹന്ത! സൎവ്വജ്ഞനായി-

 ട്ടതിപുകഴൊടു വാണാൻ ഭോജരാജോപമാനൻ.        ൩൮




 ഭുവനം നിറഞ്ഞു കവിയുന്ന കീൎത്തിയും

 നവയൗവനത്തിനുളവായ പൂൎത്തിയും

 യുവരാജപട്ടമതിനുള്ളവസ്ഥയും

 ജവമോടു പൂണ്ടഥ വസിച്ചു ഭാഗ്യവാൻ.        ൩൯




 എല്ലായ്പോഴുമടുത്തു പാൎവ്വതി വസി-

  ച്ചീടാതിരുന്നീടുകിൽ-

 ത്തെല്ലാഹന്ത! ഭവിച്ചുപോം കുറവു തൻ-

  സൎവജ്ഞതയ്ക്കെന്നുടൻ.

